
საქართველოს შრომის, ჯანმრთლობისა და სოციალური დაცვის სამინისტროს მიერ განხორციელებული სოციალური პროგრამები



· საპენსიო უზრუნველყოფა - „სახელმწიფო პენსიის შესახებ“ საქართველოს კანონის თანახმად, პენსიაზე უფლების წარმოშობის საფუძველია საპენსიო ასაკის – 65 წლის მიღწევა. ამასთანავე, პენსიაზე უფლება ქალებს წარმოეშობათ 60 წლიდან. დღეისათვის ყველა ასაკით პენსიონერისათვის სახელმწიფო პენსიის ფულადი ოდენობა განსაზღვრულია 180 ლარით;
„მაღალმთიანი რეგიონების განვითარების შესახებ“ საქართველოს კანონით გათვალისწინებულია მაღალმთიან დასახლებაში მუდმივად მცხოვრები პენსიონერებისათვის დანამატი პენსიის 20%-ის ოდენობით;

· სოციალური პაკეტი - პირის ყოველთვიური ფულადი უზრუნველყოფა, რომლის მოცულობას, მიმღებ პირთა წრეს, დანიშვნისა და გაცემის წესსა და პირობებს  განსაზღვრავს  „სოციალური პაკეტის განსაზღვრის შესახებ“ საქართველოს მთავრობის 2012 წლის 23 ივლისის №279 დადგენილებით დამტკიცებული წესი. სოციალური პაკეტის მიღების უფლება აქვთ შეზღუდული შესაძლებლობის მქონე პირებს (მათ შორის ბავშვებს), მარჩენალდაკარგულებს, პოლიტიკური რეპრესიის მსხვერპლად აღიარებულ პირებს და სხვა კატეგორიებს. სოციალური პაკეტის ოდენობა დიფერენცირებულია მოწყვლადი ჯგუფების მიხედვით: (მკვეთრად გამოხატული შეზღუდული შესაძლებლობის მქონე პირებისათვის და შეზღუდული შესაძლებლობის მქონე ბავშვთათვის -180 ლარი, მნიშვნელოვნად გამოხატული შეზღუდული შესაძლებლობის მქონე პირთათვის 100 ლარი, მარჩენალის გარდაცვალების გამო 100 ლარი და სხვა).
„მაღალმთიანი რეგიონების განვითარების შესახებ“ საქართველოს კანონით გათვალისწინებულია სოციალური პაკეტის მიმღებთათვის დანამატი სოციალური პაკეტის 20%-ის ოდენობით;

· მიზნობრივი სოციალური დახმარება -  ფულადი სოციალური დახმარება – საარსებო შემწეობა, რომლის მიღების უფლება აქვს ოჯახს, რომელიც რეგისტრირებულია სოციალურად დაუცველი ოჯახების მონაცემთა ერთიან ბაზაში და მისი სარეიტინგო ქულა ნაკლებია საარსებო შემწეობის მისაღებ ზღვრულ ქულაზე. დღეისათვის საარსებო შემწეობის ოდენობა განისაზღვრება გრადაციული სისტემით, კერძოდ: ოჯახებისთვის, რომელთა სარეიტინგო ქულაც 30001–ზე ნაკლებია საარსებო შემწობა განსაზღვრულია 60 ლარით ოჯახის თითოეულ  წევრზე; ოჯახებისთვის, რომელთა სარეიტინგო ქულაა 30001 და მეტი, მაგრამ ნაკლებია 57001 ქულაზე – 50 ლარით ოჯახის თითოეულ წევრზე; ოჯახებისთვის, რომელთა სარეიტინგო ქულაა 57001 და მეტი, მაგრამ ნაკლებია 60001 ქულაზე – საარსებო შემწეობის ფულადი ოდენობა განისაზღვრება 40 ლარით ოჯახის თითოეულ წევრზე; ოჯახები, რომელთა სარეიტინგო ქულაა 60001 და მეტი, მაგრამ ნაკლებია 65001 ქულაზე – 30 ლარით ოჯახის თითოეულ წევრზე;  ხოლო ოჯახები, რომელთა სარეიტინგო ქულაც 100001–ზე ნაკლებია – საარსებო შემწეობა შეადგენს 10 ლარს, ოჯახის თითოეულ 16 წლამდე ასაკის წევრზე.  

· სახელმწიფო კომპენსაცია - ყოველთვიური ფულადი უზრუნველყოფა, რომელიც გაიცემა საქართველოს ტერიტორიაზე მცხოვრებ საქართველოს მოქალაქეებზე სახელმწიფოს წინაშე განსაკუთრებული სამსახურის გავლის, აგრეთვე ამ პირთა მიერ შესაბამისი ასაკის მიღწევის, შესაძლებლობის შეზღუდვის და გარდაცვალების გამო. სახელმწიფო კომპენსაციის მიმღებ პირთა წრეს განეკუთვნებიან ძალოვანი სტრუქტურების პენიონერები, პროკურატურის ყოფილი მუშაკები, მოსამართლეები, უმაღლესი რანგის დიპლომატები, სამოქალაქო ავიაციის ყოფილი მუშაკები და სხვა. სახელმწიფო კომპენსაცია დიფერენცირებულია და მისი ოდენობა გარკვეული გამონაკლისების გარდა არ აღმატება 560 ლარს. 

· დემოგრაფიული მდგომარეობის გაუმჯობესების ხელშეწყობის მიზნობრივი სახელმწიფო პროგრამა 
პროგრამის ბენეფიციარია 2014 წლის 1 ივნისიდან დაბადებული ბავშვი (ტყუპით მშობიარობის შემთხვევაში − ბავშვები), რომლის ბიოლოგიური დედა/ოჯახი ფაქტობრივად ცხოვრობს საქართველოს იმ რეგიონში, სადაც ბავშვის (ბავშვების) დაბადების წლის წინა მე-2 ან მე-3 წელში წლიური ბუნებრივი მატების საშუალო დადებითი მაჩვენებელი (ამ მაჩვენებელს განსაზღვრავს სსიპ − საქართველოს სტატისტიკის ეროვნული სამსახური) არ ფიქსირდება  ან  ეს მაჩვენებელი არ აღემატება 200-ს და ამ ბავშვის (ტყუპით მშობიარობის შემთხვევაში − ერთ-ერთი ტყუპისცალი) დაბადების დღის მდგომარეობით, იგი არის მისი ბიოლოგიური დედის რიგით მესამე ან შემდეგი ცოცხლადშობილი შვილი. 

ამავე პროგრამის ფარგლებში, „მაღალმთიანი რეგიონების განვითარების შესახებ“ საქართველოს კანონიდან გამომდინარე, ფულადი სოციალური დახმარების მიღების უფლება ასევე მოიპოვეს 2016 წლის 1 იანვრიდან დაბადებულმა ბენეფიციარებმა, რომელთა ერთ-ერთ მშობელს აქვს მაღალმთიან დასახლებაში მუდმივად მცხოვრები პირის სტატუსი. პირველ და მეორე ბავშვზე დახმარების ოდენობა შეადგენს 100 ლარს, ერთი წლის განმავლობაში, ხოლო მესამე და მომდევნო ბავშვზე - 200 ლარს 2 წლის განმავლობაში.


· იძულებით  გადაადგილებულ პირთა და  ლტოლვილთა  და ჰუმანიტარული სტატუსის მქონე პირთა დახმარება 

დევნილზე, ლტოლვილსა და ჰუმანიტარული სტატუსის მქონე პირზე გასაცემი ყოველთვიური შემწეობა განისაზღვრულია  45 ლარით. 


· რეინტეგრაციის შემწეობა  

ფულადი სოციალური დახმარება, რომელიც მიეცემა სპეციალური მზრუნველობის საჭიროების მქონე პირის ბიოლოგიურ ოჯახს, მეურვეს (მზრუნველს), რომელიც ამ პირს სპეციალიზებული დაწესებულებიდან გაიყვანს ოჯახურ გარემოში საცხოვრებლად და გაუწევს მას სათანადო მზრუნველობას. რეინტეგრაციის ოდენობა  შეადგენს ბავშვისათვის _ თვეში 90 ლარს, შეზღუდული შესაძლებლობის მქონე ბავშვისათვის _ თვეში 130 ლარს. („სოციალური დახმარების შესახებ“ საქართველოს მთავრობის 2006 წლის 28 ივლისის N145 დადგენილებით დამტკიცებული წესის თანახმად)


· საყოფაცხოვრებო სუბსიდია 
საქართველოს მთავრობის 2007 წლის 11 იანვრის N4 დადგენილებით დამტკიცებული წესის თანახმად, საყოფაცხოვრებო სუბსიდია - ყოველთვიური ფულადი გასაცემელი გათვალისწინებულია სხვადასხვა სოციალურ კატეგორიას მიკუთვნებულ პირთა წრისათვის (მეორე მსოფლიო ომის ვეტერანები, 1989 წლის 9 აპრილს დაზარალებულები, პოლიტიკური რეპრესიის მსხევრპლად აღიარებული პირები და სხვა.) საყოფაცხოვრებო-კომუნალური მომსახურებების უზრუნველსაყოფად. მისი ოდენობა დიფერენცირებულია 7 ლარიდან - 44 ლარამდე.


· შრომითი მოვალეობის შესრულებისას დასაქმებულის ჯანმრთელობისათვის ვნების შედეგად მიყენებული ზიანის ანაზღაურება 
საქართველოს  მთავრობის 2013 წლის 1 მარტის N45 დადგენილებით დამტკიცებული წესის შესაბამისად განსაზღვრული სოციალური დახმარება საქართველოს მოქალაქეთათვის, რომლებიც დასაქმებული იყვნენ საქართველოს ტერიტორიაზე სახელმწიფოს 100%-იანი წილობრივი მონაწილეობით შექმნილ და ლიკვიდირებულ საწარმოში (უფლებამონაცვლე არ ჰყავს), 2007 წლის 1 იანვრამდე დადგენილი ჰქონდათ პროფესიული დაავადება ამ დამსაქმებელთან მუშაობის გამო ან ამავე დამსაქმებლის ბრალეულობით შრომითი მოვალეობის შესრულებისას მათ ჯანმრთელობას მიადგა ზიანი. დახმარება შესაძლებელია დაენიშნოს, პირს, რომელსაც შრომითი მოვალეობის შესრულებისას მიადგა ზიანი სს „ჭიათურმანგანუმში”, „საქნახშირის“ დეპარტამენტში და სხვა საწარმოებში   მუშაობის გამო. გადაწყვეტილებას აღნიშნული დახმარების მიღების თაობაზე იღებს უწყებათაშორისი კომისია.

· სოციალური რეაბილიტაციისა და ბავშვზე ზრუნვის სახელმწიფო პროგრამა 
პროგრამის ფარგლებში შეზღუდული შესაძლებლობის მქონე პირთათვის (მათ შორის ბავშვებისთვის), ასევე, ხანდაზმულთა  და ოჯახურ მზრუნველობას მოკლებულ, სოციალურად დაუცველ, მიუსაფარ და მიტოვების რისკის მქონე ბავშვებისთვის, ასევე, კრიზისულ მდგომარეობაში მყოფი ოჯახებისთვის,   მათი ფიზიკური და სოციალური მდგომარეობის გაუმჯობესებისა და საზოგადოებაში ინტეგრაციის მიზნით, ხორციელდება შემდეგი ქვეპროგრამები :

· ა) კრიზისულ მდგომარეობაში მყოფი ბავშვიანი ოჯახების დახმარების ქვეპროგრამა; 
· ბ) ბავშვთა ადრეული განვითარების ქვეპროგრამა; 
· გ) ბავშვთა რეაბილიტაციის/აბილიტაციის ქვეპროგრამა; 
· დ) ომის მონაწილეთა რეაბილიტაციის ხელშეწყობის ქვეპროგრამა; 
· ე) დღის ცენტრების ქვეპროგრამა; 
· ვ) დამხმარე საშუალებებით უზრუნველყოფის ქვეპროგრამა: 
· ვ.ა) სავარძელ-ეტლებით უზრუნველყოფისა და შშმ პირთა დასაქმების ხელშეწყობის კომპონენტი; 
· ვ.ბ) საპროთეზო-ორთოპედიული საშუალებებით უზრუნველყოფის კომპონენტი; 
· ვ.გ) სმენის აპარატებით უზრუნველყოფის კომპონენტი; 
· ვ.დ) კოხლეარული იმპლანტით უზრუნველყოფის კომპონენტი; 
· ვ.ე) ყავარჯნებით, ხელჯოხ-ყავარჯნებით, უსინათლოთა ხელჯოხებითა და გადასაადგილებელი ჩარჩოებით უზრუნველყოფის კომპონენტი. 
· ზ) ყრუთა კომუნიკაციის ხელშეწყობის ქვეპროგრამა; 
· თ) დედათა და ბავშვთა თავშესაფრით უზრუნველყოფის ქვეპროგრამა; 
· ი) მინდობით აღზრდის ქვეპროგრამა; 
· კ) მცირე საოჯახო ტიპის სახლების ქვეპროგრამა; 
· ლ) მიუსაფარ ბავშვთა თავშესაფრით უზრუნველყოფის ქვეპროგრამა; 
· მ) სათემო ორგანიზაციების ქვეპროგრამა; 
· ნ) მძიმე და ღრმა გონებრივი განვითარების შეფერხების მქონე ბავშვთა ბინაზე მოვლის ქვეპროგრამა; 
· ო) მძიმე და ღრმა შეზღუდული შესაძლებლობის ან ჯანმრთელობის პრობლემების მქონე ბავშვთა სპეციალიზებული საოჯახო ტიპის მომსახურების ქვეპროგრამა. 
ზემოაღნიშნული პროგრამების დაფინანსების წყაროა საქართველოს ბიუჯეტი, ხოლო ადმინისტრირების ორგანო - სსიპ სოციალური მომსახურების სააგენტო, რომელიც ახორციელებს გასაცემლების დანიშვნას, შეჩერებას, განახლებას, შეწყვეტას და მათ გაცემასთან დაკავშირებული სხვა ურთიერთობების რეგულირებას, ასევე, სოციალური რეაბილიტაციისა და ბავშვზე ზრუნვის პროგრამის განხორციელებას. სახელმწიფო გასაცემლების შესახებ დეტალური ინფორმაცია შეგიძლიათ მიიღოთ სსიპ სოციალური მომსახურების სააგენტოს ვებ-გვერდის (www.ssa.gov.ge) საშუალებით. 
აქვე, ცხრილის სახით წარმოგიდგენთ, კახეთის რეგიონში სოციალური პროგრამებით მოსარგებლე მოწყვლადი ჯგუფების რაოდენობას და მათზე  გადარიცხული თანხების მოცულობას 2017 წლის დეკემბრის  თვის მდგომარეობით.

